
Rafael Cristobal, Mondragon Unibertsitateko Hazitegi Proiektuko kidea 

Lehenagoko ahaleginez aparte gure egunetarako geratu da, zerura merke-merke saldu ziren altxorrak, gizakien jabetzako bezala, teorian gutxienez, errebindikatzea. Baina zein garaik izango du adorea eskubide hori baliozko egiteko eta haien jabetza hartzeko?». (Hegel) 

Argien mendeko seme da Freud. Marxek bezala, arrazoiaren argiarekin lehen teologiarena zen arloan sartzeko ausardia izan zuen Freudek. Historiako kausalitateak aztertu zituen Marxek, Jainkoaren parte-hartzearen inguruko gogoeta teleologikoetarako arloa zen hori lehen. Urte batzuk geroago, arrazoiaren esparruan sartu zen, jainko eta deabruentzat gordetako tartean: giza ariman. 
Zer axola du batak eta besteak beren abentura prometeikoaren ondorioak jasatea? Izan ere, Marxek historiaren bilakaeraren teoria zientifikoa egiteko izandako ausardia Gulageko izugarrikeriekin, Pol-Poten apokalipsiarekin eta inoizko ingurumen kaltetuenarekin Sobietar Batasunekoa, adibidez amaitu zen. Txernobilgo hondamendiaren urteurrena ere bada egunotan. Freuden teoria psikoanalitikoaren akatsak ere ez dira hain nabarmenak izan, banakoaren eremura mugatuta geratu baitira, esparru pribatura. Batak eta besteak, baina, «gizakien jabetzako bezala errebindikatu zituzten zerura merke-merke saldu ziren altxorrak». Marxen tesiak onartezinak badira ere, teoria soziopolitiko modernoaren aita dugu Marx. Freuden teoriak onartezinak badira ere, psikologia modernoaren aita dugu Freud. Biek eragin dute gehien kontzientzietan eta XX. mendeko gizakiak bere buruari buruz izandako pentsamenduan. 

Freuden heriotzaren urteurrena da bihar. 

Zintzotasun intelektual handia zuen Freudek, eta berdingabeko indar espirituala izan zuen. Bizi zela apenas jaso zuen gizartearen aitortzarik, eta hori heldu zenerako, jabetuta zegoen bere ahalegin kognitibo asko alferrikakoak izan zirela. Hala ere, bere lan intelektualaren zati handi bat desagertzekotan zela aitortzeko ausardia izan zuen. 

Ikerkuntzaren arloan bide luzea egin ondoren, biologiaren inguruko diziplinen indarraz ohartu zen. Ezagutu zuen Darwinen lana, baina hain zen handia erantzunaren burrunba, non apenas baitziren ulergarriak beretzat haren ideiak. Haren ikuspegietara ireki izanez gero, giza arimaren teoria zientifikoa sortzeko ametsa bete izango zukeen. Nekez antzemateko moduan heldu zitzaizkion Darwinen ideiak, baina, eta Lamarcken ideiekin egin zuen bat Freudek. 1920 aldera izan zuen biologia modernoaren aurrerapen ikaragarrien berri. 
Plazeraren printzipiotik haratago saioan, honako hau idazteko ausardia izan zuen Freudek: «Aukera amaigabeen kontrola da biologia, azalpen harrigarrienak eman diezazkigukeen zientzia, eta ezin ditugu aurrez ikusi horrek hemendik hamarkada batzuetara gure galderei emango dizkien erantzunak. Eta hain harrigarriak izango dira agian erantzunak, non kartazko gaztelua balitz bezala eroriko baita hipotesiz eraikitako gure eraikin artifiziala». 

Existentzialista goiztiarra izan zen Freud. Orduraino, filosofiaren sailkapen aristotelikoaren adarretako batean ikasten zen psikologia. Lan filosofikoetako psikologia greziarren interesak oinarri hartuta eraikitako diziplina zen, ordea, filosofia esentzialista. Horiek horrela, arimaren mamiari eta horren ezaugarriei buruz galdetzen zuen Mendebaldeko filosofiak, greziarren tradizioari jarraituz. 

Histeriaren fenomenoekin kezkatuta, bizkarra eman zion Vienako mediku gazteak teoria esentzialista horri, ez baitzion batere laguntzen fenomeno patologiko haiek ulertzen. Eta giza psikologia filosofia liburu arruntetan ez, baizik draman, eleberrian eta poesian zegoela esan zuen. Gizakiaren izaera haren izatean zetzan. Haren izatearen narrazioak deskribatzen zuen haren izaeraren esentzia. Eta mitora, ametsetara eta Greziako tragedietako giza-grinetara jo zuen, giza arimaren zirrikituen bila. 
Loriarekin batera zeuden haren beldurren jatorria. Argien mendeko seme senez, giza arimaren zokoen inguruko psikologia sortu nahi izan zuen Freudek. Ametsen, eguneroko gertakarien eta sintomen narrazioen hermeneutiketatik abiatu zen psikologia zientifikoa eraikitzeko. Faltsua zen abiapuntua. Abiapuntu horren bi arazo bakarrik aipatuko ditut. 

Lehena: existentzia patologikoetatik hartutako materialetan oinarritutako psikologia orokorrak gizakiari buruzko teoria oker batera baino ez gaitu eramango, eta ondorioak oso txarrak izango dira terapeutikarentzat, pedagogiarentzat eta hezkuntzarentzat. Dogma gisa ezarri zuen Freudek gizaki orok bizitzako lehen urteetan beste sexuko gurasoarekiko maitasun sexuala sentitzea eta gorrotoa, berriz, sexu berekoarekiko. Horri deitu izan zaio Edipo konplexua. Konplexu hori gizaki batzuek bakarrik izaten dutela erakutsi dute zientzia enpirikoek. Tratu desegokien ondorio gisa izaten dute batzuek Edipo konplexua. Okerra da, era berean, haurraren helburu bakarra nirvana dela pentsatzea, eta horren ondorioak ez dira batere onak hezkuntzari eta pedagogiari dagokienez. Gizakiarentzat, irrikak asetzeko objektua baino ez litzateke bestea. Tratu desegokia hartu dutenei bakarrik gertatzen zaie hori ere. Gizakia bestearekiko harremanen irrikan bizi dela erakutsi dute zientzia enpirikoek. 
Bakardadearen psikologia da Freuden psikologia. Komunikazioaren eta maitasunaren psikologia erakutsi digute zientzia modernoek. Heriotza instintua ez da unibertsala. Egia da erasoa giza jokabideen zati dela, baina zaintzaileengandik jasotako erasoaren ondorio da haurrek eta helduek hiltzeko gogoa edukitzea. 

Bigarrena: animalia-psikologia konparatuaren laguntzarik gabe, biologia modernoarekin bat ez datorren teoria orokorra egin zuen Freudek. Metapsikologia deitu zion. Instintuzko bi irrika defendatzen zituen teoria horrek: sexualitatea eta heriotza instintua. Lotura sexuala da haurrak amarekin eta errealitatearekin duena, lotura hori aho, uzki edo genital bidezkoa bada ere. Heriotza instintuak eragiten dio amarekin eta errealitatearekin gatazka. 

Haurrak amarekin eta zaintzaileekin duen lotura ez dela sexuala, aho bidezkoa, eta irriken inguruko dualismo hori giza jokaera askotarikoekin ez datorrela bat erakutsi digute zientzia enpirikoek, amarekiko eta zaintzaileekiko maitasunezko lotura baita horietako bat. 

Kartazko gaztelua balitz bezala erori da Freuden metapsikologiaren «hipotesiz eraikitako eraikin artifiziala», hark iragarri bezala. Hala ere, baina, ezagutza lan ikaragarria da Freudek egindakoa, artikulu labur batean nekez adieraz daitekeena. Hipotesi heuristiko baliotsuak bihurtu dira tesi psikoanalitikoak, eta gaur egun zientzia esperimentalen metodo enpiriko zorrotzekin ari dira horiek aztertzen. Bowlbyk hasi zuen bide hori, XX. mendean. 

Gizakia ezagutzen laguntzen du horrek, bai eta terapeutikaren, pedagogiaren eta hezkuntzaren ildoak finkatzen ere. Zorionez, ez gara bizi uste edota eskolen doktrinen garaian. Freudek doktrina bat sortu besterik ezin izan zuen egin, baina sakoneko psikologia zientifikorako ateak zabaldu zituen. Moisesek Nebo mendian bezala, agindutako lurra begien aurrean zuela hil zen, hara iristeko aukera eduki gabe. 

